
DURANGALDEA • EKAITZ HERRERA

Badator Korrika Durangaldera. 
Aurten, gainera, birritan bisita-
tuko du eskualdea. Martxoaren 
20an, lasterketa 08:54 aldera sar-
tuko da Zaldibarren, Elgetatik, Ai-
xolako urtegiko bideetan behera 
eginda. Urtegia igaro eta Eitzagan 
sartuta, Korrikak Goierri auzora 
egingo du; gero handik Areitioko 
gainera jo, eta Mallabiko herrigu-

nera helduko da. Ondoren, laster-
ketak Mikel Zarate kalean behera 
egingo du, eta industrialdea pasa-
tu eta gero Ermuan sartuko da.
 
Bigarren bisita
Martxoaren 22an, Korrikak Du-
rangaldeko herririk gehienak 
bisitatuko ditu. Lasterketa 17:39 
aldera sartuko da Zornotzan, 
Lemoatik. San Pedro kalean au-

rrera eginda zeharkatuko du 
udalerriko erdigunea, eta, gero, 
Gane aldera egin, eta handik 
Iurretarako bidea hartuko du. 
Iurreta zeharkatu ostean, Korri-
kak Traña-Matienarantz joko du, 
N-634 errepidean zehar. Zubibi-
tarte kalea zeharkatu eta gero, 
berriro ere errepide nagusira 
irtengo du. Handik Berrizera joan-
go da, eta Olakuetatik Miota alde-

ra egingo du. Lasterketa 20:30ak 
pasatxoan ailegatuko da Elorrioko 
Erreka kalera. San Agustin auzoa 
atzean utzi eta gero, Atxondon 
sartuko da. Bidean aurrera egin-
da, Korrikak Abadiñoko Solozabal 
kalea igaro eta Durangorako bidea 
hartuko du. Lasterketa Zehar-
mendieta kalean behera eginda 
sartuko da eskualdeko herribu-
ruan. Herriko hainbat kale zehar-
katu eta gero, Galtzareta kaletik 
Izurtzarako bidean jarriko da. 
N-623 errepidea hartuta, Korrikak 
Izurtza eta Mañaria zeharkatuko 

ditu. Urkiolako mendatean gora 
eginda, gauerdi aldean igoko da 
gainaldera. Lasterketa gauerdia 
igarota sartuko da Otxandioko 
herrigunean. Handik Legutiorako 
bidea hartuko du.

Hamar egunean zehar, Korri-
kak Euskal Herriko zazpi lurral-
deak zeharkatuko ditu, egun eta 
gau, geratu barik, Harro herri lelo-
pean. Aurtengo edizioaren abes-
tia Mursegok egin du, eta omen-
dutako egitasmoa Zuberoako, 
Nafarroa Behereko eta Lapurdiko 
Azterketak Euskaraz dinamika 
izango da. Lekuko barruko mezu 
ezezagunaren egilea nor den 
Baionara heldurikoan argituko 
da. AEK-k bere euskaltegien sarea 
sendotzera bideratuko du baturi-
ko dirua.

Korrikaren lekukoak birritan bisitatuko du 
Durangaldea, martxoaren 20an eta 22an 
Nobedade legez, aspaldiko partez aurten Korrika Mañaritik pasatuko da, bertako herritarren 
gozamenerako. Urkiolako mendatea igoko dute, martxoaren 22ko gauerdi aldera

Orain urte biko Korrikan ateratako argazkiak.

Ziortza Aldekoa-Otalora, Esther Garitaonandia eta Miren Iturriagatxebarria.

DURANGALDEA • JONE GUENETXEA

AEK-ko langileak buru-belarri dabiltza 
Korrikaren antolaketan. Kilometro 
guztiak bideratzea, petoak bana-
tzea, herrien arteko koordinazioaz 
arduratzea, egitaraua lantzea... Lan 
handiko egunak dira Ziortza Alde-
koa-Otalora, Esther Garitaonandia 
eta Miren Iturriagaetxebarria AEK-ko 
irakasleentzat, baina, batez ere, emo-
zio handikoak. Aurten, edizio berezia 
izango da hirurentzat, metro batzuk 
Julio Aranguena AEK-ko irakaslearen 
omenez korrika egingo dituztelako.

Zelan doa Korrikaren prestaketa?
Ziortza Aldekoa-Otalora: Badoa. Gu-
retzat nahikoa sasoi estresagarria 
da, gure egunerokotasunari ka-
rreraren antolaketa gehitu behar 
diogulako.
Zelan bizi dituzue Korrika heldu au-
rreko egunak?
Miren Iturriagaetxebarria: Nahikoa 
urduri, egia esan. Beti izaten 
dut sentsazioa gauza asko falta 
dela lotzeko, eta badatorrela. 
Baina gero, urteen eskarmentua-
gaitik edo, ondo irteten du eta 

eginbeharrekoak lotuta izaten 
ditugu.
Esther Garitaonandia: Korrika txi-
kiak egin, bide bazterrak marka-
tu, deiei erantzun, azken ordu-
koei aurre egin... Ez da samurra 
izaten.
Z.A.: Oso egun gogorrak izaten 
dira. Egunak 48 ordu balitu ere, 
faltan izango genituzke.
Zenbat urte daramatzazue lan hori 
egiten?
M.I.: Ez dakit seguru esaten, baina 
hogeita hamar bat urte daramatzat 
AEKn; beraz, hamabost bat edizio. 
Badira batzuk!
E.G.: Neu ere Mirenen antzera. 
AEKn hasteaz batera, KORRIKA eto-
rri zitzaidan gainera, 7.edizioa hain 
zuzen ere.
Z.A.: Behar honetan, hiruretan be-
rriena naiz. Barrutik bizi izan nuen 
lehenengoa 11. KORRIKA izan zen; 
beraz, aurtengoa hamahirugarre-
na da.
Beti bizi izan duzue herri mailan ala ibi-
li zarete inoiz furgonetan eta beste lan 
batzuk egiten? Zelakoa da lan hori?
M.I.: Nik beti bizi izan dut herri 

mailan. Hala ere, azken lau-bost 
edizioetan furgoneta aurrean doan 
kotxean zeharkatu dut Durangal-
dea, eta beste era batera bizi izan 
dut. Gure kasuan, jendea gure 
atzean datorrenari begira dago guri 
baino gehiago; hala ere, musika eta 
zarata dexente ateratzen dugunez, 
lortzen dugu jendearen emozioa 
ikustea, gu pasatzen garenetik las-
terrera hartuko dutelako lekukoa 
edota batuko direlako lasterketara.  
E.G.: Ni Durangon aritu naiz beti. 
Furgonetan petoak saltzen baino 
ez.
Z.A.: Ni Iurretan eta Elorrion. Ur-
teren batzuetan biak koordinatu 
beharra egokitu zait, eta KORRIKA-
ren aurretik Txatok eta Lobok atera-
tzen zuten furgonetan bueltatxoa 
egiteko aukera izan dut. Giro ederra 
egoten zen!
Zein bilakaera izan duela uste duzue 
AEKn hasi zineten urteetatik hona?
E.G.: Gaur egun, Korrikak askoz 
ere oihartzun handiagoa dauka; 
euskararen alde antolatzen dugun 
ekitaldi erraldoi hau ezagunagoa 
da orain (atzerrian ere baditu hain-

bat ahizpa). Sasoi batean, kostatu 
egiten zen lekuko eroaleak lortzea. 
Orain askoz ere errazagoa da, eta 
orain nekeza da eroale guztiei tar-
tea eskaini ahal izatea.
Harrera ezin hobea izaten du. Zuek 
ere horrela bizi duzue kilometroak 
antolatzerakoan?
M.I.: Bai, orokorrean geroago eta 
laguntza handiagoa dugu, baina ez 
dezagun ahaztu euskararen nor-
malizazioan eragitea dela helburu 
nagusia, eta oso karrera zirrara-
garria den arren, egunerokotasu-
nean egin behar dugu euskararen 
alde.
Euskararen aldeko ekimenen ar-
tean, errotuen dagoena izan dai-
teke, baita parte hartzaileena ere. 
Zergaitik izan daiteke hori?
Z.I.: Ekimen hutsari begiratuz 
gero, batzea erraza delako izan 
daiteke izan lekuko eramaile, 
izan korrika laguntzaile, edo 
karrerako parte hartzaile. Baina 
ekintza honek, beste hainbatek 
legez, konpromiso batzuk ekarri 
behar ditu denon aldetik. Eta hor 
hankamotz gabiltza oraindino.

Emozioz beteriko uneak bizitzen 
dira Korrikaren inguruan. Zuek bizi-
tako zeintzuk momentu nabarmen-
duko zenituzkete?
M.I.: Orokorrean, hasiera eta 
amaiera oso hunkigarriak dira. 
Gure eskualdera etorrita, Berri-
zen 100 urteko andre ezagun 
batek egin zituen metroak ditut 
gogoan, esaterako.
E.G.: Atzera begira, Egunkaria 
itxi zuteneko amaiera hura eka-
rriko genuke gogora. Baina uste 
dugu guretzat hirurontzat aur-
tengoa izango dela berezia, gure 
Julioren omenez metro batzuk 
egingo ditugulako, Durangoko 
erdigunean, Madalenan.
Zer esango zeniekete herritarrei?
M.I.: Martxoaren 20an Zaldiba-
rren, eta martxoaren 22an gai-
nerako herrietan irten daitezela 
Harro Herri lelopean arineketan 
egitera, euskaraz eta euskararen 
alde. Eta biharamunean jaiki daite-
zela bezperan esandakoak gogoan. 
Gure esfortzua askoren gozamena 
izan dadila! Durangaldean ere Ha-
rro Herri!

"Guretzat nahikoa sasoi estresagarria da, gure egunerokotasunari 
orain karreraren antolaketa gehitu behar diogulako"
Korrikaren antolaketa asteak zoramena izaten dira AEK-ko langileentzat. Hala ere, behin eguna helduta, ilusioz bizi duten momentua izaten da

KORRIKA • EKAITZ HERRERA

"Orain Zornotzara bueltatu naiz, 
baina Iruñean pasatu dut gaua", dio 
elkarrizketa hasi aurretik. "Korri-
karen aurkezpen soziala egin dugu 
han", argitu du. "Aurrekoan ere 
Gasteizen izan nintzen. Goizean, 
Bilbon". Eta halantxik dabil egu-
notan, batetik bestera. Bilera bat 
hemen, bilera bat han. Koordinazio 
apur bat hemen, koordinazio apur 
bat han. Korrikak oraindino Irundik 
irten ez, eta bera Euskal Herria 
alderik alde zeharkatzen. Eta ha-
lantxik, furgonetara igotzeko beha-
rrizanik barik, Irundik Baionarako 
ibilbidea irudikatu dugu elkarrizke-
ta honetan.
 
Irunen gaude. Udal plaza topera 
dago. Hartu duzu mezu anonimoa, 
sartu duzu lekuko barrura, eta Au-
rrera Korrika! oihukatu duzu. Hasi 
da manifestazio erraldoia. Zelan, 
eta mugak apurtuta gainera. 
Bai, horixe aldarrikatzen dugu, 
ez dagoela mugarik. Gure muga 
bakarra euskara da. Hiru admi-
nistrazioetan mugitzen gara, zaz-
pi euskal lurraldeak zeharkatzen 
ditugu, eta euskarak baino ez 
digu ibilbidea mugatzen. 
Donapaleu, Maule-Lextarre, Do-
nibane Garazi,... Korrika aurrera 
doa Nafarroa Beherea eta Zuberoa 
zeharkatuta. Eta Pirinioetako errepi-
deetan elurrik balego?
Gertatu daiteke. Eta egunotan 
dugun eguraldia ikusita, batek 
daki zer etorriko zaigun! Aurre-
ko edizioan sorpresaz harrapatu 
gintuen elurrak. Eta aurten au-
rreikuspen batzuk landu ditugu, 
zeozer gertatuko balitz arazoari 
aurre egiteko. Dena dela, Piri-

“Euskaraz harro bizi gura duen herri 
bat dagoela erakutsi gura dugu”
Ane Elordi zornotzarra buru-belarri dabil Korrikako koordinazio lanetan. Prestaketa lanak azken txanpan daude

Ane
Elordi Alburquerque
Korrikako koordinatzailea
ZORNOTZA | 1991

nioak nekazaritza eremua dira, 
eta kasu horretan seguru nago 
bertako herritarren laguntza 
jasoko genukeela. Lar arduratuta 
ere ez gaude (barrez). Korrikak 
beti lortzen du aurrera egitea. 
Furgonetagaz ezin dugula? Bada, 
oinez igaroko dugu.
Eta, halako batean, begien aurrean, 
Iruñea. Korrikak bisitatuko duen 
lehenengo hiri handia.
Nafarroako hiriburua, Iruñerria 
eta Nafarroako zati handi bat 
lehenengo zapatuan zeharkatu-
ko ditugu. Iruñea garrantzitsua 
da, beste hiri askotan legez jen-
de-masa handia batzen delako. 
Baina, horrez gainera, azpima-
rratzekoa da aldarrikapenerako 
eremua ere badela. Gure mezuak 
zabaltzeko aprobetxatuko dugu.
Erriberan sartu gara. Tutera, Argue-
das, Bardeak... Euskal Herriko eremu-
rik sikuenetarikoa izateko, euskarak 
lore politak ditu hor behean.
Bai. "Erriberan beteko ote ditugu 
kilometroak?" Beti dugu hori 
pentsatzeko joera. Baina han ere 
badaude euskalgintzan dabiltzan 
herritarrak eta eragileak. Egun-
doko elkarlana egiten dute, oso 
lan garrantzitsua. Tartean daude 
Errigora eta Agerraldia moduko 
egitasmoak. Denen artean ingu-
rua euskalduntzeko ahalegina 
egiten dute. Merezi dute aitortza 
hori. 

Eta lekuko aldaketekin, lurralde alda-
keta. Korrika Lizarratik Arabara sartu-
ko da. Aspaldiko partez, Arabako Errio-
xako biztanleek kopa bat ardo eskuan 
egingo diote ongietorria Korrikari.
Edizio guztietan ahalik eta lurralde 
eta eskualderik gehien zeharka-
tzen ahalegintzen gara, baina beti 
ez da erraza. Geografiak bere bal-
dintzak ipintzen dizkigu. Bada, aur-
ten, Arabako Mendialdea eta Ara-
bako Errioxa, biak, zeharkatuko 
ditugu. Gu pozik gaude horregaz, 
eta bertako biztanleak ere poza-
rren daudelakoan nago. Seguru na-
go Korrikak harrera bikaina izango 
duela eskualde horietan.

Gasteizko kaleetan makina bat buelta 
eman eta gero, hiriko bihotzean sar-
tuko da lasterketa. Aiztogile kalean, 
'Kutxin', festa giroan. Honako irudi hau 
etorri zaizu burura: Harro Herri.
Dudarik barik. Festa eta 'Kutxi' 
eskutik lotuta egoten dira sarri. 
Baina ez dezagun ahaztu Korrika-
ren helburua zein den. Euskararen 
kontzientziazioa da erronka. Alda-

rrikapenerako hamar egun izaten 
dira. Jai giroa bai, baina Korrika 
zertarako den presente izanda.  
Sakanatik aurrera, Ultzama eta La-
rraun eskualdeetara helduko gara. Biz-
tanle gutxiko herriak, baina denek argi 
dute ez dutela atzerapausorik emango. 
Burugogorkeria hori beharrezko dugu 
oraindino?
Bai, bai. Aipatu dituzun eremuez 
gainera, Arabako beste hainbat 
zonalde datorkit burura. Beharbada 
ez dira eremu populatuak, baina 
bertan batzen dituzten gogoa, in-
darra eta jarrera oso garrantzitsuak 
dira. Indar horri eskerrak egingo 
dugu aurrera.
Gipuzkoako zati handi bat zeharkatu-
ta, Bizkaia Maite. Eta herri txikietan, 
ekintza txikiak. Guraso talde batek 
antolaturiko txokolatada, lagunarte 
batek antolaturiko afaria eta parran-
da. Korrikak aurpegi asko ditu.
Korrika aitzakia ezin hobea da 
mahai baten bueltan batzeko. Se-
gun zein den zure herritik igaro-
tzen den ordua, Korrika pasatu 
baino lehenago edo Korrika behin 
pasatuta egingo duzu ekintza hori. 
Azken finean, elkartzeko modu bat 
da. Komunitatea, herria, sareak,... 
hori guzti hori batzeko aukera 
eskaintzen du Korrikak. Neuk ere 
badut planen bat edo beste. Ea dena 
aurreikusiriko moduan doan eta 
halako plan txikiez gozatzeko au-
kerarik dudan.

Bizkaiko herrietan bueltaka ibili eta 
gero, Bilbora ailegatuko gara, gure city 
metropolitarrera. Euskara metropo-
lietan bizi bada, gainerako eremuetan 
ere biziko da?
AEKn argi dugu aurretik lan han-
dia dugula hiriburuak euskaldun-
tzeko. Gune populatuetan euska-
ratik eragitea beharrezkoa da, ho-
rregaz eremu batzuetan euskaraz 
eroso bizi ahal izateko. Eta Bilbon 
ere badugu erronka hori.
Bertan Bilbo, eta bertan Durangal-
dea. Korrika gure eskualdera helduko 
da. Nondik eta zure jaioterritik, Zorno-
tzatik sartuta. 
Bai. Zornotzatik sartu, Duran-
galdea zeharkatu... eta Urkiola 
igotzen hasiko gara! Ibilbidea di-
seinatzea izaten da lanik neketsue-
netariko bat. Eskualderik eskualde 
dauden beharrizanei erreparatzen 
diegu; adibidez, aspaldi zein he-
rritatik igaro ez garen aztertuta. 
Eta, Durangaldean, Mañaritik eta 
Izurtzatik aspaldi pasatu ez garela 

ikusi genuen, eta apustu bat egitea 
erabaki. Horrenbestez, Mañaria 
eta Izurtza ibilbidean sartzea era-
bakitzen duzun momentutik, 
aukera bi baino ez dituzu: Urkiola 
bajatu edo Urkiola igo. Eta gora egi-
tea tokatu da. Seguru nago jendeak 
gogotsu egingo duela arineketan 
Urkiolan gora. 
Debagoiena, Goierri, Tolosaldea, 
Donostia... eta Pasaiako badia. Ibil-
bideko irudirik bitxienetariko bat hor, 
Pasai San Pedrotik Pasai Donibanera 
lekukoa itsasoz igarotzen da eta.
Bai. Azken urteotan Albaola itsas 
fabrikara sartzeko ohitura izan 
dugu, baina aurten ez dugu hori 
egingo. Edozelan ere, lekukoa 
itsasoz igaroko da. Furgoneta Pasai 
San Pedron geratuko da, eta leku-
ko eroalea txalupan joango da Pa-
sai Donibanera. Hurrengo lekuko 
eroalea bertan egoten da zain. 
Eta, azkenean, azken txanpan sartu-
ko gara. Lapurdiko herriak zeharkatu 
ostean, Korrika Baionako karriketan 
ibiliko da bueltaka. Herriko Etxearen 
aurreko plaza jendez gainezka, txalo 
artean. Zer titular irakurri gura zenu-
ke euskal hedabideetan?
Honako hau: Euskarak Baionako 
kaleak kolapsatu ditu. Horixe gura 
dugu. Euskaraz harro bizi gura 
duen herri bat dagoela erakutsi 
gura dugu. Gainera, Ipar Euskal 
Herrian irudi hori ematea oso ga-
rrantzitsua delakoan nago.

Gune populatuetan 
euskaratik eragitea 
beharrezkoa da, 
horregaz eremu 
batzuetan euskaraz 
eroso bizi ahal izateko

Mañariatik eta 
Izurtzatik aspaldi 
pasatu ez garela ikusi 
genuen, eta apustu bat 
egitea  erabaki dugu

Ika, ika, ika, badator

KORRIKA!

ABADIÑO • JOSEBA DERTEANO

Gure Kide Albaitaritza Klinikak 
Korrikako kilometro bat eskuratu 
du euskararen aldeko jai handian 
parte hartzeko. Lau haizeetara 
entzungo dira euskararen aldeko 
oihuak, eta, beharbada, zaunkak 
ere bai. Txakurrekin lan egitera 
ohituta, herritarrei dei egin diete 
euren txakurrekin batera joateko. 
"Deigarria eta polita izan daitekeela 
uste dugu", dio Gure Kideko Uritz 
Alday Izagirrek. Gure Kidek Aba-
diñoko Traña-Matiena auzoan du 
klinika, baina oraindino ez dakite 
seguru euren kilometroa non den. 
Dakitenean, euren sare sozialetan 
—Facebook eta Instagram— iraga-
rriko dute. 

Euskaragazko konpromisoa
Gure Kidek euskaragaz duen kon-
promisoa ez da egun batera mu-
gatzen. Euskara euren klinikako 
esparru guztietara zabaltzen ahale-
gintzen dira. "Webgunea euskaratu 
egin dugu eta sare sozialetan nahiz 
aurrez aurreko hartu-emanean 
gure lehenengo berba euskaraz 
izan dadila ahalegintzen gara", dio 
Aldayk.  Aldayk ahal duen guztie-
tan parte hartzen du Korrikan, eta 
lagunekin Korrikaren azken egu-
nean helmugara joateko ohitura 
du. Aurten ere egingo dute ahalegi-
na, Baionara oraingoan. Gure Kide Albaitaritza Klinikako langileak.

Gure Kide Albaitaritza Klinikakoek gonbita luzatu diete 
herritarrei euren kilometrora txakurrekin batera joateko
Abadiñoko Gure Kide Albaitaritza Klinikakoek kilometro bat eskuratu dute eta gura duten txakurrak ekimenera batu daitezke euren hanka biko lagunekin

MAÑARIA • JOSEBA DERTEANO

Martxoaren 22a egun handia izan-
go da Mañarian. Hamaika urteren 
ondoren, Korrika herritik igaroko 
da berriro, 22:45-23:00 inguruan. 
Eta, 2013an legez, Mañariko lagun 
kuadrilla bat hantxe egongo da 
aurten ere, lehenengo lerroan. Or-
duan aldats behera egitea egokitu 
zitzaien bide bera aldats gora egin-

go dute orain, baina prest daude 
erronkari aurre egiteko: "Astiro-as-
tiro eta ilusio osoz egingo dugu", 
dio Pedro Areitio Orobiourrutia 
mañariarrak. 

Bariku iluntzero eta zapatu 
nahiz domeka eguerdietan mo-
kadu bat jan, tragoren bat hartu 
eta lagun artean egoteko geratzen 
diren zazpi-zortzi bikotek osatzen 

dute Mañariko kuadrilla, eta den-
boratxoa daramate plana antola-
tzen. Kilometroa eskuratzeko di-
rua apurka batu dute, "poltsikoari 
min gutxiago egiteko". Barikuro 
bosna euro ipintzen hasi ziren, eta 
orain hamarna ipintzen dute. 

Kuadrillan denak jubilatuta 
daude, Areitio salbu, baina berari 
ere gutxi geratzen zaio erretiroa 

hartzeko; aurten 65 urte egingo 
ditu. Erronka polita dute aurretik. 
Mañariko autobus geltoki ingu-
ruan jasoko dute testigua eta eurek 
ekingo diote Urkiola mendateari. 

Beraz, zati bat aldats gora egingo 
dute. Areitiok ondo ezagutzen du 
bidea, egunero egiten duelako, 
baina kotxez, beharrera joateko. 
Korrika egitea beste kontu bat da. 
"Urteek ez dute barkatzen", baina 
erronkari aurre egiteko "prest" 
dagoela dio. Sasoi batean, korrika 
ere ibiltzen zen. Edozelan ere, 
edozein ustekabekoren aurrean, B 
plana pentsatuta dauka: "Testigua 

jende gazteari eman eta kito". Egin 
beharreko bidea negoziagarria da, 
beraz, baina janzkera ez. Orain 11 
urte jantzi ziren moduan jantziko 
dira, ingurukoek ere halantxik 
eskatu dietelako. 

Euskarari bultzada emateko 
eta lagun artean egoteko ba-
liatuko dute Korrika. Martxoa-
ren 22an ez da girorik faltako 
herr ian. Lehenengo, Korr ika 
heldu aurretik, 20:30 inguruan, 
Ratapunk elektrotxaranga ibili-
ko da herriko kaleak girotzen. 
Korrika 22:45 ingurun igaroko 
da Mañaritik, eta herriko hain-
bat elkartek ez ezik, Mañariko 
lagun kuadrillak ere eramango 
du testigua. Ondoren ere badago 
zegaz gozatu. Izan ere, 23:30 
inguruan, Xabier Solano eta Zi-
gor DZ musikariek kontzertua 
emango dute, plazan. 

Kuadrillako kidea den Juan Carlos Elguezua testiguagaz, 2013an. Bere ondoan, Pedro Areitio. 

Denboratxoa daramate astero dirua ipintzen kilometroa eskuratu ahal izateko

Mañariko lagun kuadrilla prest dago 
Korrikan Urkiolako lehenengo aldatsa  
"astiro-astiro eta ilusio handiz" egiteko

Mañariko lagun kuadrilla joan zen zapatuan, Herriko Tabernan.

2013an aldats behera 
ibili ziren Urkiolan;  
orain lehenengo aldatsa 
igoko dute

Abadiño

Berriz Elorrio

Iurreta

Durango

Martxoak 10, domeka

‘Korrikaren historia’ erakusketa eta petoen salmenta. 
Azokan, Txanporta plazan

Martxoak 15, barikua

‘Hiru kortse, azufre asko eta brandy gehiegi’ antzezlana. 
Errota Kultur Etxean

Martxoak 16, zapatua

‘Lasterbidean’ bertso saioa. Errota Kultur Etxean

Martxoak 17, domeka

‘Bizkasoro’ filma. Errota Kultur Etxean

Martxoak 21, eguena

‘Udalatx, ura eta atxa’ filma. Txanporta Kultur Etxean

Martxoak 24, domeka

Baionara joateko autobusak. Katalamixon eta Isiotu

Martxoak 9, zapatua

19:00 Baginaren bakarrizketak. Berrizko Kultur Etxean

Martxoak 22, barikua

Goizean, kantaldia. Eskolan

15:00 Korrika Txikia.

18:15 Diskorrika. Olakueta plazan

20:00 – 21:00 Lizartzako txaranga 

Apirilak 11, eguena

11:00 Bizkarsoro (DBHko ikasleentzat eta AEK-ko 
ikasleentzat)

19:00 Bizkarsoro (edonorentzat)

Martxoak 16 - 17 - 18

20:00 Bizkarsoro. Arriola Kultur aretoan

Martxoak 22, barikua

11:00 20:00 Bizkarsoro.  (DBHko ikasleentzat) Arriola 
Kultur Aretoan

14:30 Korrika txikia

18:30 Diskofesta. Herriko plazan

18:30etatik aurrera Fanfarrixo herrian zehar 

Martxoak 23, zapatua

20:00 Baginaren bakarrizketak. Arriola Kultur Aretoan

Martxoak 22, barikua

11:00 Korrika txikia

17:15 Zapotxin pailazoa. Askondoko Karpan

19:15 Burrunba elektrotxaranga. Herrian zehar

20:00etatik aurrera Euskolabel oilasko pintxoak.

Martxoak 21, eguena

19:00 Euskaldungak. San Agustin Kultur Gunean.

Atxondo

Martxoak 15

20:30 Rakata punk elektrotxaranga

Martxoak 22

Goizean zehar Korrika txikia

Arratsaldean kale animazioa plazatik Irubidera

21:30etatik aurrera Herri Afaria frontoian. Ostean, DJak 
Gaztetxean

Otxandio

Zornotza

Martxoak 15, barikua

19:00 ‘Gora Euskal Herrientsak’ Asisko Urmenetaren 
komikiaren aurkezpena. Bolalekuan

Martxoak 16, zapatua

16:30 Txixiburduntzi eguna. Oinez galtzadatik Mekoletara

Martxoak 17, domeka

Eguerdian Korrikaren alde, otzara baten zozketa. Plazan

Martxoak 22, barikua

Egunean zehar, Korrika txikia, dokumentala, kale

girotzea, korrika zuzenean, pelota partiduak, afari 
merienda herrikoia, AIKO taldea, Korrika Otxandiotik

Martxoak 24, domeka

09:00 Autobusa Baionara. Autobus geltokian

Martxoak 12, martitzena

19:00 ‘Pantailak Euskaraz, ezinbesteko erronka’ 
hitzaldia. Zelaietako Auditoriumean

Martxoak 14, eguena

19:00 Gibelurdinek musika. Luis Urrengoetxea kalean

Martxoak 21, eguena

10:00 Korrika txikia

Martxoak 22, barikua

17:00 Mamiki batukada. Herriko kaleetan

20:00 Almazenean antzezlana. Aretoan
Korrika pasatu ondoren, Diskorrika familientzako 
musika

Martxoak 15, barikua

19:00 Trikipoteoa. Antolatzailea, Zaparrada

Martxoak 17, domeka

12:00 Txistulari eguna, Andra Mari elizan. Antolatzailea, 
UEMA.

Martxoak 18, astelehena

16:15 Guraso euskaldunentzat sentsibilizazio tailerra, 
eskolan. Antolatzailea, UEMA.

Martxoak 20, eguaztena

17:00 Mamiki batukada. Herriko kaleetan

20:00 Almazenean antzezlana. Aretoan

Korrika pasatu ondoren, Diskorrika familientzako 
musika

Martxoak 21, eguena

19:00 Zineforum Bizkarsoro, Kontzejuzarrean. 
Antolatzailea, Udala.

Mañaria

Martxoak 22, barikua

20:30 Rakata punk elektrotxaranga

23:30 Xabi Solano eta Zigor DZ

Plazan egurrezko estaldura bat jarriko dute, besteak beste.

Mallabia

Zaldibar

KM-22-Aixola 8:54:00

Aixolako urtegia 9:02:41

Aixola auzoa 5 9:06:01

Eitzaga 9:15:26

Goierri bidea 9:20:01

Mallabia

Goierri bidea 9:26:37

Santa Marina 9:33:29

Areitio gaina 9:40:30

Mallabiabarren 9:47:00

Mikel Zarate 9:51:50

Korrika: ibilbidea Durangaldean zehar
Martxoak 20

Zornotza

BI-725 KM 20 17:39:45

BI-725 KM 21 17:46:15

San Pedro kalea 17:52:39

Nafarroa kalea 17:59:00

Gane auzoa 18:05:30

N-634 KM 90 18:12:01

N-634 KM 89 18:18:32

N-634 KM 88 18:25:02

N-634 KM 87 18:31:32

N-634 KM 86 18:38:02

Iurreta

Arriandi N-634 KM 84 18:44:41

N-634 KM 83 18:51:12

N-634 KM 82 18:57:42

N-634 Bidebarrieta 19:04:13

N-634 KM 81 19:10:43

Abadiño

Matiena N-634 KM 80 19:18:49

Zubibitarte 14 19:25:22

Elorriagazar 19:31:53

Berriz

N-634 KM 78,50 19:40:58

N-634 Eitua industriagunea 19:47:31

N-634 San Antonio 19:54:03

Zengotitabengoa 20:00:33

Zengotitabengoa 20:07:04

Elorrio

BI-3321 KM 37 20:13:43

BI-3321 KM 38 20:20:13

BI-3321 KM 39 20:26:45

BI-3321 KM 40 20:33:16

Erreka kalea, 6 20:39:59

Ibaikua kalea, 2 20:46:30

San Fausto kalea 20:53:00

San Agustin BI-3331 KM 37 20:59:32

Atxondo

BI-3336 KM 44 21:04:11

BI-3336 KM 45 21:10:51

ARTIA BI-3336 KM 45 21:17:21

Abadiño

BI-3336 KM 47 21:24:02

BI-3336 KM 48 21:30:32

Solozabal kalea 21:37:05

BI-732 KM 49,1 21:43:36

Durango

BI-732 KM 50 21:49:44

Zeharmendieta 21:56:14

Laubideta, 6 22:02:38

San Agustin, 10 22:09:08

Muruetatorre 22:15:38

Sasikoa kalea,1 22:22:09

Galtzarreta kalea 22:28:40

BI-623 KM 30 22:35:10

Izurtza

BI-623 KM 31 22:40:38

Mañaria

BI-626 KM 32,3 22:49:05

BI-626 KM 33 22:55:36

BI-626 KM 34 23:02:07

BI-626 KM 35 23:08:37

BI-626 KM 36 23:15:09

BI-626 KM 37 23:21:39

BI-626 KM 38 23:28:13

Abadiño - Urkiola

BI-623 KM 39 23:34:44

BI-623 KM 40 23:41:17

BI-623 KM 41 23:47:47

BI-623 KM 42 23:54:20

BI-623 KM 43 0:00:50

Otxandio

CF-323 Errepidea 0:07:28

CF-323 Errepidea 0:12:40

Ospitale kalea 0:24:22

Olaetako bidea 0:29:34

Martxoak 22


